
155. löggjafarþing 2024–2025.  

Þingskjal x — x. mál. 

Stjórnarfrumvarp.  

Frumvarp til laga 

um breytingu á lögum um siglingavernd (áhættumat hafnaraðstöðu). 

 

Frá innviðaráðherra.  

 

 

 

1. gr. 

a. liður 3. mgr. 4. gr. laganna breytist og orðast svo: staðfesta áhættumat útgerða fyrir 

íslensk skip og áhættumat hafna og framkvæma áhættumat hafnaraðstöðu.  

 

2. gr. 

Í stað 2. málsl. 1. mgr. 6. gr. laganna koma tveir nýir málsliðir, svohljóðandi:  

Samgöngustofa framkvæmir áhættumat fyrir hafnaraðstöðuna og staðfestir áhættumat 

hafnar. Samgöngustofa staðfestir verndaráætlun hafnaraðstöðu og hafnar.  

 

3. gr. 

Lög þessi öðlast þegar gildi. 

 

 

 

G r e i n a r g e r ð .  

 

1. Inngangur.  

Frumvarp þetta er samið í innviðaráðuneytinu að höfðu samráði við Samgöngustofu. 

Frumvarpið var jafnframt kynnt í samráðsgátt stjórnvalda. Í frumvarpinu eru lagðar til 

breytingar á tveimur ákvæðum gildandi laga um siglingavernd nr. 50/2004. Breytingunum er 

ætlað að bregðast við athugasemdum Eftirlitsstofnunar EFTA (ESA) um ófullnægjandi 

innleiðingu Evrópureglna.   

 

2. Tilefni og nauðsyn lagasetningar.  

Í maí 2023 framkvæmdi ESA úttekt á hafnaraðstöðu í tveimur höfnum á Íslandi.  Í kjölfarið 

gaf ESA út skýrslu um úttektina, þar sem innleiðing á efni 2. mgr. 15. gr. Viðauka II og 16. 

mgr. 1. gr. Viðauka III við reglugerð Evrópuþingsins og ráðsins (EB) nr. 725/2004 um að efla 

vernd skipa og hafnaraðstöðu, var talin fela í sér frávik. Frávikið felst í því að í 6. gr. laga um 

siglingavernd nr. 50/2004 er gert ráð fyrir að verndarfulltrúi hafnarsvæðis geti framkvæmt 

áhættumat fyrir hafnaraðstöðu, en skv. reglugerð (EB) nr. 725/2004 skal slíkt áhættumat 

aðeins framkvæmt af hlutaðeigandi stjórnvaldi eða viðurkenndum verndaraðila. Með 

frumvarpinu er miðað að því að gera úrbætur á þeim hluta gildandi laga um siglingavernd sem 

ESA tilgreinir sem frávik.  



 2 Í vinnslu – 23. september 2024 

 

 

 

3. Meginefni frumvarpsins.  

Frumvarpið skiptist í tvær greinar, auk gildistökuákvæðis. Í 1. gr. frumvarpsins er lögð til 

breyting á a. lið 3. mgr. 4. gr. laganna en þar segir nú að Samgöngustofa beri ábyrgð á að 

staðfesta áhættumat útgerða fyrir íslensk skip og áhættumat hafnaraðstöðu fyrir hafnir. Með 

frumvarpinu er lagt til að í stað þess segi að Samgöngustofa beri ábyrgð á að staðfesta 

áhættumat útgerða fyrir íslensk skip og áhættumat hafna og framkvæmi áhættumat 

hafnaraðstöðu.  Í framangreindri skýrslu ESA sem gefin var út í kjölfar úttektar árið 2023 var 

ekki gerð athugasemd við 4. gr. laganna en breytingin er gerð til að gæta samræmis við 

breytingu sem lögð er til á 1. mgr. 6. gr. laganna. 

Í 2. gr. frumvarpsins er lögð til breyting á 2. málsl. 1. mgr. 6. gr. laganna. Þar segir nú að 

útbúa skuli áhættumat fyrir hafnaraðstöðuna og verndaráætlun og bera undir Samgöngustofu 

til staðfestingar. Með frumvarpinu er lagt til að í stað þess segi að Samgöngustofa framkvæmi 

áhættumat fyrir hafnaraðstöðuna og staðfesti áhættumat hafnar. Þá segi að Samgöngustofa 

staðfesti verndaráætlun hafnaraðstöðu og hafnar. Í skýrslu ESA vegna úttektarinnar var það 

skilgreint sem frávik að gert væri ráð fyrir að verndarfulltrúi hafnarsvæðis gæti framkvæmt 

áhættumat fyrir hafnaraðstöðu, þar sem skv. reglugerð (EB) nr. 725/2004 skuli slíkt áhættumat 

aðeins framkvæmt af hlutaðeigandi stjórnvaldi eða viðurkenndum verndaraðila. Með 

breytingunni er brugðist við þessu fráviki og er hún í samræmi við þá framkvæmd sem þegar 

er viðhöfð hjá Samgöngustofu við gerð áhættumats og verndaráætlunar.  

 

4. Samræmi við stjórnarskrá og alþjóðlegar skuldbindingar.  

Ísland er skuldbundið til að innleiða og tryggja að farið sé að reglugerð Evrópuþingsins og 

ráðsins nr. 725/2004 um að efla vernd skipa og hafnaraðstöðu. Gerðin er innleidd í íslenskan 

rétt með reglugerð um vernd skipa og hafnaraðstöðu, nr. 474/2007 með stoð í lögum um 

siglingavernd, nr. 50/2004.  

 

5. Samráð.  

Þær breytingar sem lagðar eru til með frumvarpinu voru unnar í samvinnu við 

Samgöngustofu.  

Áform um lagasetningu voru birt til kynningar í samráðsgátt stjórnvalda á vefnum Ísland.is 

þann 16. september 2024 (mál nr. S-179/2024).  

 

6. Mat á áhrifum.  

Samþykkt frumvarpsins mun fyrst og fremst hafa þau áhrif að ákvæði laganna verða í 

samræmi við þau ákvæði reglugerðar (EB) nr. 725/2004 sem snúa að framkvæmd áhættumats 

fyrir hafnaraðstöðu í íslenskum höfnum og núverandi framkvæmd. Gera má ráð fyrir að fráviki 

hjá Eftirlitsstofnun ESA vegna ófullnægjandi innleiðingar verði í framhaldi lokað. Ekki er gert 

ráð fyrir að breytingarnar hafi í för með sér aukinn kostnað fyrir ríkissjóð eða sveitarfélög 

enda breytingin í samræmi við núverandi framkvæmd. Hefur lagabreytingin því ekki frekari 

áhrif hér á landi.  

 

Um einstakar greinar frumvarpsins. 
Um 1. gr. 

Í 1. greininni er lagt til breytt orðalag sem felur í sér að Samgöngustofa beri ábyrgð á að 

staðfesta áhættumat útgerða fyrir íslensk skip og áhættumat hafna og framkvæmi áhættumat 

hafnaraðstöðu. 

Um 2. gr. 

Í greininni er er gerð tillaga að breyttu orðalagi 2. málsl. 1. mgr. 6. gr. laganna. Lagt er til 

að í stað núgildandi orðalags um að áhættumat fyrir hafnaraðstöðuna og verndaráætlun sé 

borið undir Samgöngustofu til staðfestingar segi að Samgöngustofa framkvæmi  slíkt 

áhættumat fyrir hafnaraðstöðuna. Þá segi einnig að Samgöngustofa staðfesti verndaráætlun 

hafnaraðstöðu og hafnar.  

 

Um 3. gr. 

Í greininni er kveðið á um gildistöku laganna, verði frumvarpið samþykkt.  

 


